
* * *




Не я пяю—народъ Божы

Дау мне у песьни ладъ прыгожы,

Бо на серцу маю путы

И зъ народамъ ими скуты.

Зъ имъ я злиўся зъ добрай воли,

Чы то ў доли, чы ў недоли.

Чы гдзе гора абзавецца,

Якъ асина грудзь трясецца.

Чы пра радосць чую ве̄сьци,

Усё ў грудзь хаваю гдзе̄сьци.

Мнё гаворыць вёска, хата,

Мнё гаворыць серцэ брата.

Радъ збираю, што пачую,

У грудзи сваёй нашу я,

Ажъ, якъ траўка на кургане,

Яно узыйдзе—песьняй стане.

